Thema: Nadolig
Mae croeso i chi addasu’r gwasanaeth ar gyfer eich ardal/plant, dim ond i chi gadw at y brif neges, sef pwrpas geni Iesu. 
Mae hwn yn addas ar gyfer criw bach (3), neu i oedolion wneud cyflwyniad o flaen y plant. Gallwch adio at y nifer sy’n cymryd rhan drwy rannu’r gwaith mewn ffyrdd gwahanol.
Adnoddau: ffôn symudol; amrywiaeth o benwisgoedd e.e. coron ac anrheg i’r gŵr doeth, cap pig a ffon i’r bugail, penwisg las a ‘duster’ i Mair, ‘halo’ o dinsel i’r angel, cadair a phenwisg i Joseff gael cysgu a.y.y.b. 
Rhaid i’r actorion 1 + 2 ymateb yn bositif i’r cyfarwyddiau mae nhw’n eu cael. Bydd bob perfformiad yn wahanol – defnyddiwch eich dychymyg!

.....................................
Cyflwynydd: Dw i wedi trefnu rhywbeth arbennig iawn i chi heddiw. Mae yna actorion a selebs byd enwog am ddod yma i ddweud hanes y Nadolig wrthyn ni. Mae Ant a Dec yn dod, Tom Cruise, Martin Geraint, Simon Cowell, George North, Sali Mali......(enwch pwy bynnag sy’n adnabyddus i’ch criw chi e.e. y prifathro lleol). 
Cyflwynydd: Heddiw, gyda help yr actorion a’r selebs,  dw i am ddweud hanes y Nadolig wrthych chi. Mae’n hanes bendigedig. Hanes arbennig. Hanes gwefreiddiol. Hanes penigamp. Hanes diddorol. Hanes......wwwwps, sori. Mae fy ffôn i ar ‘vibrate’ a dw i’n ei theimlo hi’n symud yn fy mhoced. Sori, un funud...

(I’r ffôn):  Helo Martin (neu Dec neu bwy bynnag), sut wyt ti? Iawn – ydw diolch. Lle wyt ti? Corris (Llansannan, Bangor, Port Talbot -  ble bynnag sy’n adnabyddus i’ch plant)...wedi torri i lawr? Bws yn styc? Simon yn newid olwyn..Dec yn....... dywed wrtho am afael yn y bag reit wrth ymyl ei geg! (Gwneud wyneb ‘ sick’). O! Ok, ta ta.
Yn anffodus, mae’r bws wedi mynd yn styc yn ................. Bydd rhaid i mi gael rhywun arall i fy helpu. Chdi. A chdi.

(Y ddau i ymateb yn syn – ond dod ymlaen i helpu).

1: Dw i ddim yn gallu helpu. Dw i ddim yn actor!
2: Dw i ddim yn gallu helpu – dw i ddim yn gwybod be i neud.

Cyflwynydd: Jyst gwrandwch ar y geiriau, ac actiwch. Mae pawb yma yn dibynnu arnon ni - Iawn!
1 + 2: Iawn!

Cyflwynydd: Un diwrnod tra oedd Mair yn y tŷ.....(saib)

(‘Mair’ yn dystio)

daeth angel yr Arglwydd ati gyda neges pwysig.

Angel: Mae gen i neges bwysig i ti!

Cyflwynydd: Roedd Mair wedi dychryn! (saib)
‘Mair’ yn gwneud wyneb ofnus.
Dwedodd yr angel wrthi i beidio bod ag ofn. 
Angel: Mair, paid bod ofn!

Roedd yr angel yn gwenu’n glên........ 
(yr angel i wenu’n llydan iawn) 

........wrth ddweud bod Mair am gael babi bach. Enw’r babi fyddai Iesu a dwedodd yr angel y byddai’n ddyn pwysig iawn, ac yn cael ei alw'n Fab y Duw Goruchaf.

Angel: Bydd dy fabi di’n ddyn pwysig iawn! Bydd yn cael ei alw’n Fab y Duw Goruchaf!

Cyflwynydd:  Roedd  nerth y Duw Goruchaf am ofalu am Mair. Roedd y plentyn fyddai’n cael ei eni yn berson sanctaidd — sef Mab Duw. 
Roedd darpar ŵr Mair, Joseff - y saer o Nasareth yn cysgu’n braf (saib)

‘Mair’ i newid penwisg, a chysgu yn y gadair

Pan gafodd freuddwyd arbennig. 
Gwelodd angel Duw yn dod ato a dweud wrtho, “Joseff fab Dafydd, paid petruso mynd â Mair adre i fod yn wraig i ti, am mai'r Ysbryd Glân sydd wedi gwneud iddi feichiogi. Bachgen fydd hi'n ei gael. Rwyt i roi'r enw Iesu  iddo, am mai fe fydd yn achub ei bobl o'u pechodau.”

Angel: Mae Mair yn mynd i gael babi. Duw sy’n mynd i wneud gwyrth ynddi. Rhaid i chdi ei alw fo’n Iesu. Mae o’n fabi sbesial iawn. 
Cyflwynydd:  Pan ddeffrodd Joseff, gwnaeth beth roedd angel Duw wedi ei ddweud wrtho. Priododd Mair a gofalu amdani.
Joseff (wedi deffro): Waw! Am freuddwyd! Mae Mair am gael babi! Iesu fydd ei enw!! Wawiiiii!

Cyflwynydd:  Daeth yn amser i bawb symud i’w trefi teuluol i gael eu cyfri. Roedd rhaid i Mair a Joseff fynd i Bethlehem. Roed hi bron iawn yn amser i’r babi gael ei eni. Ond doedd dim lle yn y llety, roedd pobman yn llawn. Cafodd y babi ei eni mewn stabl, ac fe lapiodd Mair gadachau amdano a’i osod i orwedd mewn cafn bwydo anifeiliaid.
Roedd holl angylion y nefoedd yn dathlu fod y babi newydd wedi ei eni....

(Angel yn dathlu – dawnsio neu neidio i fyny ac i lawr, gweiddi ‘Hwre’ neu ‘Yeeesss’!)

Ond roedd ganddyn nhw waith i’w wneud hefyd....

(Angel yn stopio dathlu)

Cyflwynydd:  Yn ardal Bethlehem roedd bugeiliaid allan drwy'r nos yn gofalu am eu defaid. 
(Bugail yn cyfri ei ddefaid)
Yn sydyn dyma nhw'n gweld un o angylion yr Arglwydd,...........

(Angel i ddod yn weddol agos i’r bugail – gallai sefyll ar ben cadair)

.......ac roedd ysblander yr Arglwydd fel golau llachar o'u cwmpas nhw. Roedden nhw wedi dychryn am eu bywydau. 
(Bugail yn gwneud wyneb ofnus)

Ond dyma'r angel yn dweud wrthyn nhw, “Peidiwch bod ofn. Mae gen i newyddion da i chi! Newyddion fydd yn gwneud pobl ym mhobman yn llawen iawn.  Mae eich Achubwr wedi cael ei eni heddiw, yn Bethlehem (tref y Brenin Dafydd). Ie, y Meseia! Yr Arglwydd!” 
Angel: Ia wir! Paid a bod ofn. Mae gen i newyddion da i chdi. Mae Iesu wedi ei eni yn Bethlehem. Fo ydy Mab Duw.
Cyflwynydd:  Dwedodd yr angel y byddai’r babi bach wedi ei lapio mewn cadachau ac yn gorwedd mewn cafn bwydo anifeiliaid.

Angel: Yndi wir! Mae o mewn preseb, wedi ei lapio mewn cadachau!
Cyflwynydd:  Yn sydyn dyma filoedd o angylion eraill yn dod i'r golwg, 
(Angel yn edrych o’i gwmpas yn syn)

roedd fel petai holl angylion y nefoedd yno yn addoli Duw! Roedden nhw’n dweud,  “Gogoniant i Dduw yn y nefoedd uchaf, heddwch ar y ddaear islaw, a bendith Duw ar bobl.” 

Angel: “Gogoniant i Dduw yn y nefoedd uchaf, heddwch ar y ddaear islaw, a bendith Duw ar bobl.” 

Cyflwynydd:  Aeth y bugeiliaid i Fethlehem i foli’r brenin newydd. Roedd gwŷr doeth o’r dwyrain hefyd yn teithio i gyfeiriad Bethlehem.

(Gŵr doeth yn gwisgo coron ac yn cario anrheg)
 Roedden nhw wedi dilyn seren arbennig o’r dwyrain yr holl ffordd i Fethlehem.
Gŵr doeth: Dw i wedi bod yn dilyn y seren drwy’r nos, bob nos, ers wythnosau! Byddai’n falch o gael gorffen teithio.

Cyflwynydd:  Stopiodd y seren uwchben yr union fan lle roedd y plentyn. Roedd y gwyr doeth wrth eu bodd.
Gŵr doeth: WAW! Dw i mor hapus. Mae hyn yn ffantastig!

Cyflwynydd:  Pan aethon nhw i mewn i'r tŷ, dyna lle roedd y plentyn gyda'i fam, Mair, a dyma nhw'n disgyn ar eu gliniau o'i flaen y brenin newydd a'i addoli. 

(Gŵr doeth yn mynd ar ei liniau)
Gŵr doeth: (Yn rhoi ei anrheg) Dyma aur ti am dy fod yn frenin newydd.
Cyflwynydd:  Enw arall ar Iesu ydy Emaniwel, sef “Mae Duw gyda ni”. Dwedwch y geiriau ar fy ôl i – “Emaniwel – Mae Duw gyda ni”. 
(y ddau helpwr i ddweud y geiriau heb wisgo i fyny)
Cyflwynydd: Ar adeg y Nadolig rydyn ni’n cofio cariad Duw. Ydy, mae Duw wedi caru'r byd cymaint nes iddo roi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol. 
Fe dyfodd y baban i fyny a newidiodd fywydau llawer o bobl.  Bu farw ar y groes ond cododd yn fyw ddeuddydd wedyn, ac mae’n dal i fyw yn y nefoedd ar hyn o bryd. Mae hanes y Nadolig yn hanes pwysig iawn.
Y ddau helpwr: Pwysig iawn... Pwysig iawn, iawn.

Cyflwynydd: Nadolig Llawen i chi i gyd.

Gweddïwn: Ein Tad, diolch i ti am y Nadolig. Diolch am anfon Iesu Grist i’r byd. Diolch am hanes rhyfeddol y geni gwyrthiol ym Methlehem. Diolch am yr holl gymeriadau sy’n dod â’r stori’n fyw i ni – y bugeiliaid, y gwŷr doeth, yr angylion, Mair a Joseff. Diolch fod Iesu wedi tyfu i fod yn fachgen ac yn ddyn arbennig iawn. Diolch ei fod wedi marw ar y groes droson ni ac wedi atgyfodi’n fyw. Helpa ni i gofio amdano yng nghanol prysurdeb a chyffro’r Nadolig. Diolch am ein caru ni. Helpa ni i dy garu di. Amen.

